
Зиммель қоғамның кең ауқымды құрылымы хақындағы мәселеге көп тоқталмаған. 
Іс жүзінде өзара әрекеттесу үлгілеріне назар аудара отырып, әлеуметтік шындықтың бұл 
деңгейдегі әсерін жоққа шығарады. Мысал ретінде оның қоғамға анықтама беру барысында 
реалистік позицияны жоққа шығарғанын айтуға болады. Реалистік позицияның өкілі Эмиль 
Дюркгейм қоғамды материалды болмыс деп есептеген. Сонымен қатар Зиммель қоғамды 
көптеген оқшауланған адамдар жиынтығы деп қарастыратын номиналды тұжырымдамамен 
де келіспеді. Ол интеракционистік позициясын ұсынғанымен, өзінің көптеген еңбектерінде 
қоғамды шынайы материалды құрылым ретінде алып, реалист сияқты жұмыс істейді. 
Бұл Зиммель еңбектеріндегі өмір мен форма арасындағы шиеленісті көрсетеді. Өмір үнемі 
әлеуметтік және мәдени формаларды туындатады, олар, өз кезегінде, өздерін туындатқан 
адамдардан үстем түседі. Бұл әлеуметтік формалар кейін адамдармен бетпе-бет келеді. 
«Қоғам адамнан үстем түседі және өз заңдарымен өмір сүреді. Тұлғаға тарихи, императивтік 
тегеурінді қарсы шығады. «Өмірге көзқарас» атты соңғы еңбегінде бұл феноменге «әлем» 
тұжырымдамасын қолдану арқылы жақындай түседі. Әлем – өмір ағымы тұрақты формаға 
айналатын процесті түсіндірудің тағы бір әдісі. Зиммельдің пікірінше, әлем – «барлық деректерді 
бір ортаға жинайтын форма». Ол үшін тек бірнеше әлемнен басқа ешбірі жоқ, олардың 
әрқайсысы бір өмір материалын әртүрлі, өзара бір-бірін жоққа шығаратын тәсілдер арқылы 
қамтиды. Салыстырмалы түрде шағын микроәлеуметтік формаларға қарағанда әлемнің 
қамтитын ауқымы әлдеқайда үлкен, осылайша ол макро-әлеуметтік сипатқа ие болады. 
Зиммель ең маңызды үш әлемді талқылайды: ғылым, дін және өнер. Өмірде ортақ жайлары 
көп екеніне қарамастан, бұл әлемнің әрқайсысының өмір мазмұны әртүрлі. Бұлар адамның 
әлемге қатысуының әртүрлі ықтималдығы мен түрлі әлеуметтік қарым-қатынастың дамуы 
болуы мүмкін. Зиммель формалардың дамуын және әлем өмірді өзінше байыта алатынын 
түсіндіреді. Сонымен бірге экономикалық әлемді де сипаттайды. Ғылым, өнер және дін әлеміне 
қарағанда, экономика өмірге ерекше қас. Ғылым, өнер және дін ауқымы, объективтігі мен 
жаралған уақытынан бергі арақашықтығы жағынан ұлғайғанымен, бұл әлемдер логикасында 
экономикаға қарағанда оларда өздерінің түпнұсқалық қасиеті, адамгершілігі көбірек, өмірлік 
көрініспен байланыстыратын бір заттың барын айтады. Экономикаға қатысты ол былай дейді: 
«Оның дамуының күшті логикасы өзіне бағыныштылардың ерік-жігеріне, өмірлік қажеттілігі 
мен мәніне байланысты емес. Экономика адамдар үшін жаралмаған, керісінше, адамдар 
сол үшін жаратылғандай, тек өз жолымен жүреді. Формалары өз өмірінен дамитын басқа 
әлемдерге қарағанда... әрине, еш нәрсе өз жаратылысынан... заманауи экономика сияқты 
аяусыз объективтілік және әзәзіл зорлықпен өмірдің шын мәні мен шынайы қажеттіліктеріне 
қарсы шықпайды». Зиммельдің заманауи экономиканы сынға алуы Маркстікі сияқты күш-
қуатты әрі көркем болмаса да, социализмді капитализмнің баламасы деп есептемеген.

Объективті мәдениет

Оның тарихи-философиялық әлеуметтануының негізгі кезеңінің бірі – әлеуметтік шын-
дықтың мәдени деңгейі, ол оған «әлеуметтік мәдениет» деп анықтама берген. Адамдар 
мәдениетті құру және қайта құру қабілетін үнемі сақтап отырғанына қарамастан, тарихтағы 
баяғыдан қалыптасқан процесс – мәдениет акторға мәжбүрлі түрде ұдайы әсер етумен келеді.

Зиммельдің көзқарасы бойынша «XIX ғасырда қалыптасқан ағымда субъективтіден 
объективті мәдениеттің басым болуы... сәйкессіздік және шамасы, сол процесс тоқтаусыз 
үдей түсуде. Күн сайын әрі жан-жақты объективті мәдениеттің байлығы артып келеді, бірақ 
индивидуалды ақыл өз дамуының формасы мен мазмұнын тек сол мәдениеттен алшақтап, 
өздігінен, әлдеқайда ақырын дамуы арқылы байыта алады».

Зиммель өмірінің әртүрлі кезеңдерінде жазылған көптеген еңбектерінде объективті 
мәдениеттің бірқатар компоненттерін анықтады, мысалы, құралдар, тасымал құралдары, 
ғылым, техника, өнер, тіл туындылары, интеллектуалды сала, көпшілікке ортақ даналық, діни 
догма, философиялық және құқықтық жүйелер, моральды кодекстер және идеалдар. Объективті 
мәдениет түрлі жолдармен өсіп дамиды. Біріншіден, оның абсолютті көлемі модернизацияның 
дамуымен қатар өседі. Екіншіден, мәдени әлемнің компоненттер саны артуда. Зиммельді 

объективті мәдениеттің өсуі нәтижесінде индивидуалды мәдениетке төнетін қауіп мазалады. 
Оған индивидуалды мәдениет үстем болатын әлем ұнамды еді, бірақ ол мұндай әлемнің болу 
мүмкіндігі аз екенін білді. Осы жайтты «мәдениет трагедиясы» деп атады.

«Метрополис және психикалық өмір» атты танымал эссесінде заманауи қаладағы өзара 
қарым-қатынас формаларын талдайды. Заманауи мегаполисті ол объективті мәдениеттің 
дамуы мен индивидуалды мәдениеттің құлдырауының «шынайы аренасы» ретінде көрді. Бұл – 
ақша экономикасының үстемдігі орнаған жер, ал ақша, Зиммельдің түсінігі бойынша, адамдар 
арасындағы қарым-қатынас табиғатына терең әсер етеді. Ақшаны кеңінен қолдану өмірдің 
барша саласындағы есепке және рационалдыққа әкеп соғады. Осылайша шынайы адами 
қарым-қатынас азаяды, қоғамдық қарым-қатынаста ығыр болу мен ұстамды қарым-қатынас 
үстемдік етеді. Шағын қалашық үлкен сезіммен және эмоциялы сипатталса, заманауи қалалар 
интеллектуалдық жұтаңдықпен, ақша экономикасына қажет есепшілдікпен сипатталады. 
Сондай-ақ қала – еңбек бөлінісінің орталығы, мамандық саласы үздіксіз өсіп келе жатқан 
объективті мәдениет өндірісте басты рөл атқарады, ал оған индивидуалды мәдениеттің құл-
дырауы сәйкес келеді. Қала – «қауіпті теңестіруші», ондағы әрбір адам сезімсіз есептеуге 
ерекше назар аударады. Өзінің қала жайлы эссесінде Зиммель осы заманауи дамудың азат 
ету эффектісін талқылаған. Мысалы, ол кішігірім қалашықтағы қатаң әлеуметтік шарттарға 
қарағанда, заманауи қалаларда адамдардың әлдеқайда еркін екенін атап көрсеткен.

Айырбасты қарым-қатынастың «ең таза және ең дамыған түрі» деп есептеген. Қарым-
қатынастың кез келген формасы қандай да бір зардап шегушімен байланысты болғанымен, 
айырбас қарым-қатынасында ол ерекше байқалады. Зиммель кез келген әлеуметтік 
айырбастауды «кіріс және шығыс» деп қарастырған. Мұндай бағыттаушылық Зиммельдің 
микроәлеуметтану туралы еңбегінде шешуші мағынаға ие болды, атап айтқанда, айырбастаудың 
микробағытталған теориясының дамуына әсер етті. Алайда оның айырбас туралы ойлары ақша 
туралы еңбектерінде кеңінен көрінеді. Ол үшін ақша – айырбастың ең таза формасы. Бір объект 
екінші бір объектіге айырбасталуымен цикл аяқталатын бартерлі экономикаға қарағанда, 
ақшаға негізделген экономика бірқатар айырбастауларды жүзеге асыруға мүмкіндік береді. 
Бұл мүмкіндік шешуші мағынаға ие, себебі ол әлеуметтік құрылым мен объективті мәдениеттің 
дамуына әсер етеді. Демек, айырбас формасы ретінде ақша заманауи, заттанған әлеуметтік 
құрылымдағы адамдардың шеттетілуіне себеп болады. Қала және айырбас туралы еңбегінде 
Зиммель ойларының көркемдігін аңғаруға болады, себебі ол айырбастың кіші ауқымды 
әлеуметтік формалары мен заманауи қоғамның дамуын байланыстырды.

Ақша философиясы

Ақша философиясы Зиммельдің ойларының тереңдігі мен жетістігін жақсы көрсетеді. 
Кітап атауына қарап, Зиммельдің басты нысанасы ақша екенін аңғаруға болады және оның 
бұл құбылысқа деген қызығушылығының негізінде бірқатар теориялық және философиялық 
мәселелер жатыр.Мысалы, осыған дейін байқалғандай, Зиммель құндылықтың ауқымды 
мәселесіне қызыққан болатын және ақшаны құнның нақты формасы ретінде қарастырды. 
Басқа деңгейде мұны ақшаның өзімен емес, әрекет етушілердің «ішкі дүниесіне», жалпы 
объективті мәдениет сияқты құбылыстардың кең спектріне тигізетін ақшаның әсерімен 
сипаттаған. Тағы бір деңгейде ол ақшаны «айырбас, жекеменшік, ашкөздік, экстраваганттық, 
арсыздық, жеке тәуелсіздік, өмір стилі, мәдениет, тұлғаның құндылықтары» сияқты өмірдің 
басқа компоненттерімен байланысқан ерекше құбылыс ретінде талдады. Соңында, жалпылай 
келе, Зиммель ақшаны «өмірдің бар жиынтығын түсінуге септігі бар ерекше компоненті» 
деп тұжырымдады. Том Боттомор мен Дэвид Фрисбидің ойынша, оның ізденісі «өзінің ақша 
талдауынан дәуір рухының жиынтығын» анықтауы болды.

Ақша философиясының Карл Маркс еңбектерімен ортақ тұстары көп. Маркс сияқты, 
Зиммель де капитализмге, ақша экономикасы туындататын мәселелерге зейін қойды. Алайда 
осындай ортақ тұстарға қарамастан, бір-бірінен айырмашылықтары таңғаларлық. Мысалы, 
Зиммель өз заманының экономикалық мәселелерін жалпы мәдени мәселенің ерекше 
көрінісі, объективті және субъективті мәдениеттің алшақтауы деп қарастырған. Маркс үшін 

бұл мәселелер капитализмге тән, бірақ Зиммель үшін олар тұлғаның объективті мәдениет 
алдындағы қауқарсыздығы – жалпыға ортақ трагедияның бір бөлшегі болған.

Маркс талдауы тарихи ерекшелікке ие болса, Зиммельдің талдауы адамзат тарихы ағы-
мындағы мәңгілік шындықтарды айқындауға бағытталған. Фрисбидің айтуынша: «Оның «Ақша 
философиясында»... жетіспейтіні... бұл ақша қарым-қатынасының тарихи әлеуметтануы». 
Зиммель мен Маркс талдауындағы бұл өзгешелік екеуінің арасындағы шешуші саяси 
айырмашылықтарға байланысты. Маркс экономикалық мәселелерді капиталистік қоғамның 
уақытша өнімі ретінде қарастырған, соңында бұл мәселелер шешіледі деп есептеген. Алайда 
Зиммель адам өміріне тән негізгі мәселелерді байқаған және одан әрі қарай оңалуына сенбеген. 
Шын мәнінде, ол социализм «Ақша философиясында» талқыланған мәселелерді шешудің 
орнына оларды өршітеді деп есептеген. Ақша философиясы ақшаның жалпы формаларын және 
құндылықтарды талқылаудан басталады. Кейін келе ақша әрекет етушілердің «ішкі әлемі» мен 
жалпы мәдениетке әсер етуіне ұласады.

Ақша және құн

Зиммель еңбектеріндегі негізгі мәселелердің бірі – ақша мен құнның арақатынасы. Жалпы 
алғанда, адамдар объектілерді жасап, оларды өзінен алыстату, кейінірек «арақашықтық, 
қиындық, бөгеттерді» жеңуге ұмтылу арқылы олардың құндылығын арттырады. Алайда 
қолжетімдік қиындығы «төменгі және жоғарғы шекке» ие болады. Жалпы, принциптің мәні 
адамдардың заттардан дұрыс алшақтай алу қабілетіне байланысты болатынымен сипатталады. 
Тым жақын орналасқан және қол жеткізу ықтималдығы жеңіл зат аса құнды болмайды. Құнды 
болу үшін белгілі бір күш салуды қажет етеді. Керісінше, тым алыс, қолжетімсіз немесе алуға 
мүмкін емес заттар да аса құнды болмайды. Көпшілікке, барлығына демесек те, қарсылық 
танытатын заттар біз үшін құнды болуын тоқтатады. Ең құнды заттар тым алыс та емес, 
тым жақын да емес. Объект пен іс-әрекет етуші арасындағы арақашықтықпен байланысты 
факторлар ішінде оны алуға қажет уақыт, оның жетіспеушілігі, оны алумен байланысты 
туындаған қиындықтар, оны алу үшін бас тартуға тура келетін өзге заттар да бар. Адамдар 
мұндай кезде объектілерден қажет арақашықтықта болуға тырысады, олар қолжетімді болуы 
тиіс, бірақ оңайлықпен келмеуі керек. Заманауи экономиканың объектілеріне байланған 
ақша оларды бізден белгілі бір арақашықтыққа орналастырады; өзіміздің қаражатымыз 
болмаса, оларды ала алмаймыз. Ақша алудағы объектілер оны біз үшін құнды етеді. Біз 
қажетті ақша мөлшеріне қол жеткізген сәттен бастап, объектімен арадағы ара қашықтықты 
жеңіп шыға аламыз. Осылайша ақша адам мен объектілер арасында арақашықтық орнатуда 
қызықты функция атқарады, сосын сол арақашықтықты жеңіп шығу үшін қажет құралдармен 
қамтамасыз етеді.

Ақша, реификация және рационалдандыру

Құндылықты жасау барысында ақша сонымен қатар, нарықтың, заманауи экономика 
мен заманауи қоғамның дамуын қамтамасыз етеді. Ақша осы мекемелердің тыныс-тірлігіне 
қажетті құралдармен қамтиды, ол – актордан тыс және оны мәжбүрлеуші болып табылады. 
Зиммель тұжырымдамасы бойынша, ақша «ұзақ мерзімді есептеулер, үлкен кәсіпорындар мен 
ұзақ мерзімді несиелерге» мүмкіндік береді. Кейінірек, ол: «Ақша... ең объективті практиканы, 
ең логикалық, таза математикалық нормаларды, абсолютті еркіндікті... дамытты», – деген ой 
айтты.

Ақша заттанған әлеуметтік әлемді құруға жәрдемдесіп қана қоймай, сол әлеуметтік әлем-
нің рационалдандыруына жол ашады. Бұл – Зиммельдің Вебермен ортақ пікірге келген мә-
селелерінің бірі. Ақша экономикасында сапалық емес, сандық факторларға басты назар 
аударылады.

«Сан категориясының сапа категориясымен салыстырғанда басымдылығы артып бара 
жатқанын көрсететін мысалдарды көптеп келтіруге болады, нақтырақ айтқанда, сапаның 

санда жоғалып кетуі, элементтерді сападан алшақтату, оларға белгілі бір қимыл формасын 
беру, нақты, дара және сапа жөнінен анықталған құбылыстарды көзге ілінбейтін элементтерден 
азды-кем, үлкенірек немесе кішірек, кеңірек немесе тар, жиірек немесе сирек заттар ретінде 
жаңғырту және олардың тек сандық анықтауға жарамдылығы туралы сезіну процестерін 
келтіруге болады, алайда бұл процесс өзінің мақсатына қарапайым құралдармен ешқашан 
жете алмайды. Осылайша, өмірдің негізгі процестерінің бірі – сапаны санға дейін құлдырату 
– ақша сипатында өзінің толық аяқталған және ең жоғарғы мәндік деңгейіне жетеді. Бұл 
жерде де ақша тарихи-мәдени оқиғалардың шыңы болады және осы оқиғалардың бағытын 
анықтайды», – дейді Зиммель.

Ақшаның заманауи әлемде зияткерлік мәнін жоғарылатып, рационалдандыруға өз үлесін 
қосатынын да байқауға болады. Бір жағынан, ақша экономикасының дамуы психикалық 
процестерді әлдеқайда өрістетеді. Мысалы, Зиммель банктегі несиені қолма-қол резервтермен 
төлеу қажеттілігі сияқты ақшалай транзакция кезінде туындайтын күрделі психикалық 
процестерді атап көрсеткен. Екінші жағынан, ақша экономикасы қоғамның нормалары мен 
құндылықтарының түбегейлі өзгеруіне әкеп соғады; ол «мәдениетті зияткерлікке фундаменталды 
қайта бағдарлауға» көмектеседі. Интеллектінің ең құнды ойлау энергиясына айналуы ақша 
экономикасымен байланысты. Ол ақша транзакциялары қоғамның маңызды бөлшегі болып, 
құрылымдар кеңейгендіктен, индивид маңыздылығының төмендеп бара жатқанын байқаған. 
Дара субъективті мәдениеттің дамыған объективті мәдениетпен салыстырғанда төмендеуі – ол 
келтірген дәйектің бір нұсқасы болып табылады: «Ақшаның жылдам айналымы шығындарды 
көбейтіп, сатып алуға ынталандырады; ол белгілі бір ақша мөлшерінің психологиялық тұрғыдан 
маңызы мен құндылығын азайтады. Ал жалпы алғанда, ақшаның маңызы артады, себебі қазіргі 
заманда ақша байсалды өмір стиліне қарағанда адамға әлдеқайда үлкен әсер етеді. Біз бұл 
жерде кеңінен тараған құбылысты кездестіреміз; нақтырақ айтқанда, бір нәрсенің жалпы құны 
оның жеке бөлшектерінің құны азайған сайын артып отырады. Мысалы, әлеуметтік топтың 
көлемі мен құндылығы оның жеке мүшелерінің өмірі мен мүдделері аз бағаланған сайын 
артып отырады; объективті мәдениет, оның мазмұнының саналуандығы еңбек бөлінісі арқылы 
ең жоғарғы деңгейге жетеді, ол жеке адамды және қатысушыны бір сарынды мамандандыру, 
біржақтылық пен шектелген өсім үшін мінеп-шенейді. Адам неғұрлым аз үйлесімді тіршілік иесі 
болған сайын, соғұрлым кемел, құнды және үйлесімді бола бастайды».

Зиммельдің пікірінше, «рационалды емес өмірдің маңызды элементі – адамзаттың 
ажырамас аспектісі. Оның заманауи, тым рационалдандырылған әлем кеңістігінде біртіндеп 
жойылуы болмыстың кедейленуіне әкеп соғатыны сөзсіз». Рационалды болмаудың бір 
мысалы – махаббат, оның рационалды емес болу себебі – ол пайдасыз, интеллектуалды 
тәжірибеге қарама-қайшы, шынайы құндылыққа ие емес, импульсивті, ғашық екі адам арасына 
әлеуметтік немесе мәдени еш нәрсе түсе алмайды және ол «өмірдің мүлдем рационалды 
емес түкпірінен» бастау алады.Рационалдандыру көбейген сайын біз рационалды еместі 
жоғалта бастаймыз, ал онымен бірге біз «өзіміздің шынайылығымызды, ең маңызды деген 
адамгершілік атрибуттарымызды... жоғалтамыз». Шынайылықты, рационалды еместі жоғалту 
– шын мәнінде адамзат трагедиясы.

Жағымсыз әсерлері

Ақша ең басты мақсатқа айналған қоғамда бірқатар теріс құбылыстар туындайды, со-
лардың ішіндегі ең басты екеуі – арсыздық етек алып, әбден ығыр қылатын сүреңсіз қарым-
қатынастың пайда болуы. Әлеуметтік өмірдің ең жоғарғы және ең төменгі аспектілері сатылып, 
бәрі бір ортақ мән – ақшаға келіп тірелгенде, арсыздық өрши түседі. Осылайша, біз әдемілікті, 
шындықты немесе интеллектіні жүгері үлпегі немесе дезодорант алған сияқты оп-оңай сатып 
ала аламыз. Барлығын осылай бір қорытындыға әкеп теңестіру «қарым-қатынастағы барлық 
нәрсенің құны бар, нарықта барлығын сатуға және сатып алуға болады» деген арсыздыққа әкеп 
соғады. Ақша үнемдеу де масайраған позицияға ұрындырады, «барлық зат бірдей күңгірт және 
сұр түсті, сол себепті ол жайында уайымдап қажеті жоқ». Масайраған адам ақыр соңы сатып 
алу объектілері арасындағы құндылықтарды ажыратудан қалады. Басқаша айтқанда, ақша – 

эстетиканың абсолютті жауы, ол барлығын формасыздыққа және тек сандық құбылыстарға 
әкеп тірейді.

Ақша экономикасының тағы бір теріс әсері – адамдар арасындағы өзіндік қасиетті жо-
ғалтатын қарым-қатынас дамиды. Адамдардың жеке тұлғасымен қарым-қатынас құрғанның 
орнына, біз тек позициялармен қарым-қатынасқа түсеміз – тасымалдаушы, наубайханашы 
және т.б. – осы лауазымды кім атқаратыны ескерілмейді. Ақша экономикасына сай заманауи 
еңбек бөлінісінде біз парадокстік ситуацияға тап боламыз: тіршілік ету үшін басқа позицияларға 
көп тәуелді болғанымызбен, сол лауазымдарды атқаратын адамдар жайлы аз мәлімет 
білеміз және уақыт өте келе олар маңыздылығын жоғалта бастайды. Тұлғалар өз қабілетінің 
аз бөлшегін ғана қажет ететін позицияның көлеңкесінде қалып, біртіндеп жоғала бастайды. 
Оларға қойылатын талап аз болғандықтан, бір позицияны бірнеше адам бірдей атқара береді. 
Осылайша, бір адам екінші бір адамды алмастыра алатын болады. Осыған байланысты мәселе 
– ақша экономикасының жеке еркіндікке әсер етуі. Ол жеке тұлғаны билеп-төстеуге барынша 
жол ашады. Заманауи әлемде адам атом дәрежесіне түскендей кішірейіп әрі оқшауланып 
барады. Адам топқа бейімделмейді, барған сайын ұлғайып, жойқын, мәжбүрлеуші күшке 
айналып бара жатқан объективті мәдениет алдында өзі жалғыз қалады. Сонымен, адамды 
заманауи әлемде бұқаралық және объективті мәдениет билейді.

Ақша экономикасының тағы бір ықпалы – адам құндылықтарының доллар бірлігіне 
дейін төмендеуі, яғни «адам құндылықтарының ақшалай көрініс табу үрдісі» көріне бастайды. 
Зиммель қарапайым қоғамдағы өлім үшін ақшалай құн төлеп, кінәнің өтелуін мысал ретінде 
келтіреді. Бірақ оның ең жақсы мысалдарының бірі – ақша үшін секс айырбасы. Жезөкшеліктің 
кең етек алуы ақша экономикасының дамуымен қатар жүретіні байқалады.

Оның ең қызықты ойларының бірі – ақшаның адам өмірінің стиліне әсері туралы. 
Мысалы, ақша экономикасы басым қоғамда барлығын себеп-салдар байланысына әкеп 
тіреу процесі байқалады, олар эмоциялы емес, интеллектуалды қабылдануы мүмкін. Осыған 
байланысты заманауи әлемді «есептеуші кейіпкер» деп атап кеткен. Ақша экономикасына 
сай келетін зияткерліктің ерекше формасы – математикалық ойлау әдісі. Бұл, өз кезегінде, 
әлеуметтік әлемдегі сапалық емес, сандық факторларға баса назар аудару процесімен 
байланысты. Зиммель: «Көптеген адамдардың өмірі баға беру, өлшеу, есептеу арқылы сапалық 
құндылықтарды сандыққа дейін кішірейтумен байланысты», – деп пайымдады. Ақшаның 
адам өмірінің стиліне әсері туралы талдауында объективті мәдениеттің индивидуалды мәде-
ниет есебінен өсетінін атап көрсетті. Олардың арасындағы алшақтық зор қарқынмен өсіп 
келеді: «Мұндай сәйкессіздік, көріп тұрғанымыздай, қарқынды өсуде. Күн сайын объективті 
мәдениет байлығы артып келеді, алайда жеке ақыл өзінің даму формасы мен мазмұнын тек 
сол мәдениеттен алшақтап, оны баяулату арқылы байыта алады».

Мәдениет трагедиясы

Заманауи қоғамдағы еңбек бөлінісі дамыған сайын адамдар арасындағы теңсіздік ал-
шақтай түспек. Мамандандыруды дамыту нәтижесінде мәдени әлемнің түрлі компоненттерін 
жасау мүмкіндігі артады. Алайда жоғары мамандандырылған индивидум өз мәдениетінің 
мәнін жоғалтады әрі оны басқару қабілетінен айырылады. Объективті мәдениет өскен сайын 
жеке мәдениет жансызданып қалады. Оның бір мысалы ретінде жалпы тілдің кеңеюін, 
алайда адамдардың лингвистикалық қабілеттерінің төмендеуін алуға болады. Сол сияқты 
технологиялар мен механизмдер ықпалының артуы нәтижесінде жеке жұмысшының қабі-
леттері мен қажет дағдылары бірден төмендеді. Интеллектуалды өрістің кеңінен ұлғаюына 
қарамастан, «зияткер» деген атауға лайық адамдар саны азайып барады. Жоғары мамандан-
дырылған адамдар тұйықталған және өзара байланысқан өнімдер әлемімен бетпе-бет 
кездескенімен, оны іс жүзінде бақылай алмайды. Руханияттан айырылған механикалық әлем 
адамдарды билеуге талпынады және олардың өмір салты түрлі жолдармен жаңаланады. 
Өндіріс актілері мағынасы жоқ машықтарға айналады, адам процесс немесе соңғы өнім 
өндірісінде өзінің қандай рөл атқаратынын біле алмайды. Адамдар арасындағы қарым-
қатынас барынша мамандандырылып, өзіндік қасиетінен айрылады. Тұтынушылық тек мәнсіз 

бір өнімнен кейін келесі бір өнімді игеру процесіне айналып барады. Объективті мәдениеттің 
жаппай етек жаюы өмір ритміне үлкен әсер етті. Жалпы алғанда, ертерек дәуірлерге тән әртекті 
сипат жойылып, заманауи қоғамда реттелген өмір салты орнықты. Заманауи мәдениеттің 
осылайша біртектіленген мысалдары жетерлік.

Ертеректе тағам тұтыну циклді және көп жағдайда тұрлаусыз болды. Қандай өнімдер 
қолданылатыны және олар қай уақытта қолжетімді болатыны астық өніміне байланысты 
еді. Біз бүгінгі таңда сақтау және тасымалдау технологияларының жетілуімен кез келген 
тағамды кез келген уақытта тұтына аламыз. Азық-түліктің қомақты мөлшерін сақтау – өнім 
нашар шыққан немесе табиғи апат болған жағдайда жетпей қалған азықтың орнын толтыруға 
мүмкіндік берді. Байланыста сирек қолданылған және не болатыны нақты белгісіз пошта 
тасымалы – телеграф, телефон, күнделікті пошта қызметі, факсимильді аппарат, ұялы телефон 
және электронды поштамен алмастырылды, енді кез келген уақытта емін-еркін байланыса 
аласыз. Ертеректе күн мен түн өмірге табиғи ритм берген. Кейін келе жасанды жарықтандыру 
нәтижесінде табиғи ритм қатты өзгерді. Бұрын күндізгі сағаттармен шектелген қызмет түрлерін 
түнде атқаруға болады. Бұрынғы кезде кездейсоқ әңгіме немесе сирек оқылған кітаппен 
шектелген интеллектуалды стимуляция бүгінде кез келген уақытта қолымызда, себебі кітап 
пен журналдар қолжетімді бола бастады.

Басқа салалардағы сияқты, бұл салада да Зиммель заманынан бергі айырмашылықтар 
жер мен көктей. Радио, теледидар, видеокассета мен DVD-плеер, жазба таспалары және үй 
компьютері көмегінің арқасында интеллектуалды стимуляция мүмкіндігі оның ойлағанынан 
әлдеқайда артты.Әрине, мұның бәрінің пайдалы жақтары да бар. Мысалы, адамдардың 
еркіндігі арта түсті, себебі олар енді табиғи ритммен шектелмейді. Адамға әкелетін пайдасына 
қарамастан, түрлі мәселелер туындап отырады, өйткені болып жатқан оқиғалардың барлығы 
объективті мәдениет деңгейінде жүзеге асады және соның арқасында объективті мәдениет 
артып, жеке мәдениетті жұтаңдатуға әкелетін процестер жүріп жатыр. Ақыр соңында, ақша 
тіршіліктің маңызды факторына және символына айналды. Ақша экономикасы мәңгілік 
шындықтарды бұзады. Абсолютті идеялар арқылы еркіндікке жету тұрғысынан алғанда, 
адамдарға ақшаның пайдасынан зияны әлдеқайда көп. Зиммель заманауи әлемдегі ақша 
экономикасы мен объективті мәдениеттің дамуына байланысты туындайтын қауіптерден 
сақтандырды.

Бірқатар батыс ғалымдары, заманауи ақша экономикасының өзіндік еркіндік беретін 
тұстарын көрсетеді. Біріншіден, ол басқа адамдармен кең нарықта жұмыс істеуге мүмкіндік 
береді. Екіншіден, әр адамның алдындағы міндеттер жалпылама емес, шектелген. Үшіншіден, 
ақшалай экономика адамдарға пайда табуға жол ашты, ол бұрынғы экономикалық жүйелерде 
мүмкін емес еді. Төртіншіден, адамдар өзінің индивидуалдығын дамыту үшін мұндай ортада 
үлкен еркіндікке ие болды. Бесіншіден, адамдар өзінің субъективті ортасын жақсырақ қолдап, 
қорғауға қабілетті, себебі олар тек шектеулі қарым-қатынастарға түсіп отырады. Алтыншыдан, 
Зиммель айқындағандай, жұмысшыны өндіріс құралдарынан алшақтату жеке адамдарға сол 
өндірістік күштерден босауға жағдай жасады. Нәтижесінде, ақша адамдарға өзінің әлеуметтік 
топтарының шектеулерінен еркін болуға көмектеседі. Мысалы, бартерлі экономикада адамдарды 
белгілі бір деңгейде өзінің топтары басқарып отырады, бірақ заманауи ақша экономикасында 
мұндай шектеулер әлсірейді, соның нәтижесінде адамдар өзінің экономикалық келісімдерін 
әлдеқайда еркін жүзеге асырады. Зиммель ақшалай экономика мен заманауилықтың жалпы 
еркіндік беретін бірқатар ерекшеліктеріне мұқият назар аударғанымен, оның әсіресе «Мәдениет 
трагедиясының» еңбегінің мәні заманауилықпен байланысты мәселелерді талқылау екені 
айдан анық.

Құпиялық: Зиммель әлеуметтануындағы тақырыптық зерттеу

Құпиялық деп бір адамның бір нәрсені жасыруға деген ниетін, ал екінші адамның сол 
жасырғанды анықтауға талпынуын айтамыз. Басқаша айтқанда, ең жақын деген қарым-
қатынастың өзі жақындықпен қатар алшақтықты, бір-бірі туралы мағлұмат пен бір-бірінен 
құпиялықты қажет етеді. Осылайша, құпиялық – барлық әлеуметтік қарым-қатынастың 

ажырамас бөлшегі, ал егер құпия жасырылған адамға белгілі болса, қарым-қатынас мүлдем 
жойылуы мүмкін. Құпиялық қоғамның үлкен-кішілігіне байланысты. Шағын топтарда құпия 
сақтау қиын: «Барлығы бір-бірімен жақын араласады және айналада болып жатқан жайларға 
бәрі де құлақ түріп отырады, осының өзі құпиялықты қиындатады», – деді, Зиммель. Сонымен 
қатар шағын топтарда құпиялар қажет емес, себебі барлығы бір-біріне тым ұқсас. Ал үлкен 
топтарда, керісінше, құпияны сақтау қажет. Ол қиындық туғызбайды, сондай-ақ бұл топтағы 
адамдар арасында айтарлықтай айырмашылықтар болады.

Құпиялық және әлеуметтік қарым-қатынастар

Заманауи объектіленген қоғамға тән өзіндік қасиеті жоғалған қарым-қатынаста өзара 
сенім байланыс формасы ретінде маңызды бола бастайды. Зиммель үшін «сенім – адам жайлы 
білетінің мен білмейтініңнің аралығы». Модернге дейінгі қоғамда адамдар өзара қатынаста 
болатын адам туралы анағұрлым көп білетін. Бірақ біз заманауи әлемде өзіміз араласатын 
адамдар жайлы көп мағлұмат біле алмаймыз. Жалпы алғанда, Зиммель құпиялықты заманауи 
қоғамның әлеуметтік құрылымы туралы ойлармен байланыстырады. Бір жағынан, қатты 
дифференциацияланған қоғам құпиялықтың жоғарғы деңгейін талап етеді. Екінші жағынан, 
диалектикалық құпия мұндай дифференциацияны күшейтеді. Бұл құпияны заманауи ақша 
экономикасымен байланыстырады; ақша құпиялықты бұрын-соңды қол жетпеген деңгейге 
көтерді. Сондай-ақ заманауи әлемде әдетте қоғамдық істер, мысалы саясатқа байланыстылары 
өзінің құпиялығы мен қолжетімсіздігін жоғалтады. Керісінше, постмодерндік қоғамдарға 
қарағанда, жеке істер әлдеқайда құпия. Мұнда Зиммель өзінің құпиялық туралы ойларын 
заманауи қалада тұратындармен байланыстырады, «қаладағы сапырылысқан заманауи өмір 
жеке істерді жасау мен сақтауға арналған құпияға айналды», – деп пайымдайды.

Қазіргі қолданылуы

Зиммель бөлшектелген немесе жүйелі ойшыл болып сипатталса да, бәрібір оның 
ойлары көптеген заманауи мәселелерді түсіну үшін қолданылады. Чикаго мектебі оны 
микроәлеуметтанудағы түсініктері үшін жоғары бағалаған. Микрофокусталған «интерак-
ционизмі» әлі де өзектілігін жоймағандықтан, заманауи әлеуметтану оны басқа жолдармен 
қолданды. Оның мәдениет туралы, әсіресе өнер мен дін жайындағы жазбалары мәдени 
әлеуметтанушылардың зор қызығушылығын туғызды. Нақтырақ айтқанда, Зиммель еңбегі 
XXI ғасырдағы сандық технологиялардың жеке өмірге қол сұқпаушылық, құпиялық және 
жеке сәйкестік сияқты әлеуметтік құбылыстарында қолданыс тапты. Заманауи технологиялар 
ақпаратты жасыру және жария ету мүмкіндігі бар жаңа әдістер енгізуде. Интернет форумдар 
адамдарға мүлдем бейтаныс, бәлкім, ешқашан бетпе-бет кездеспейтін адамдармен жеке 
ақпаратпен пікір бөлісуге және электронды поштаны шифрлау құпия ақпаратқа қолжетімдікті 
бақылауға мүмкіндік туғызды. Таяу уақыттағы зерттеулер заманауи жаһандану мәселесін 
түсіну үшін Зиммель теориясын қолданды. Жаһанданудың басқа ерекшеліктерімен қатар, 
адамдардың иммиграция, уақытша жұмыс және туризм, халықаралық шегаралар арқылы 
жылдам орын ауыстыру мәселелерін қамтиды. Оның танымал «бейтаныс адам» жайлы эссесі 
осы жаһандық процестерден пайда болатын әлеуметтік қарым-қатынас жайлы ой қозғауға 
септесуі мүмкін.


